      宿  題      潘艷姿
    咱早前去學校讀冊，若是放學了後，抑是歇寒、歇熱，先生攏會出『宿題』予咱寫，離開學校了後，佇人生的路途，每一個階段，嘛攏有無仝款的宿題，需要咱去完成。
特別是『學會曉看人』即門功課，學問即是深！
若準有人問：彼个某物人你敢捌？若應：無啥熟，代表「無交情」；若是應：小寡捌，代表「淡薄仔熟」；假使應：捌到有春，代表「熟到若豆醬」；若萬一聽著：『彼个喔！毋是物，莫捌較好』，即聲道毋是普通的嚴重！
一个人若予人講「毋是物」道代表「毋是人」！萬一抵著「毋是人」的「歹物」無需要責備家己，也免怨恨對方，應當感謝上蒼，賜咱一个學習的機會，上一課普通人無法度經歷的課程！佇接受磨練了後，有可能會增加一甲子的功力喔！

    咱愛相信，每一條人生的宿題，絕對有伊的意涵，犯勢起初咱會怨嘆、怨慼、甚至怨恨、感覺家己真衰！真毋甘願！但是事誌若過了身，返頭看人生，其實咱已經重頭生啊！卜佇短短時間內，脫胎換骨、增加一甲子的功力，即種機會毋是逐口灶有的，若毋是天公伯仔看咱有起，無是啥？

